
déi Energie kréien. An dat ass d’Absicht, déi mer mat 
dëser Motioun bezweckt hunn.
M. Fernand Etgen, Président | Merci, Här Spautz. 
Den Här Energieminister.
M. Claude Turmes, Ministre de l’Énergie | Also, mir 
hu keen Inventaire, wou mer all Pelletsheizungen dran 
hunn. Mir hunn déi Pelletsheizungen, déi eventuell 
iergend eng Kéier am Environnement eng Aide kritt 
hunn. Et ass och esou: Haut stëmme mer dat Gesetz … 
Gutt, ech mengen, mëttlerweil sinn d’Holzpellets …, 
de Präis ass wierklech vill gefall. Dat heescht, ech 
mengen, wat mer kënne maachen, an do kann ech 
mech och perséinlech engagéieren, dat ass, dass mer 
de Marché suivéieren, a wa fir dat nächst Joer elo, also 
wann d’Präisser nach eng Kéier wierklech géife staark 
steige vun den Holzpellets, dass ee sech dat dann 
nach eng Kéier kann iwwerleeën.
Mee d’Holzpellets, déi haten en extreeme Pic ganz am 
Ufank an déi sinn elo gefall an ech mengen, mir hunn 
iwwert déi Moossnamen, déi mer hei onbürokra-
tesch zesumme mat de Fournisseuren … – déi mat de 
Camionen –, do hu mer dat schnell an onbürokratesch 
gemaach. Gutt, an dat, woufir ech mech kann enga-
géieren, ass … Menger Meenung no ass de Problem 
bei den Holzpellets elo, well d’Präisser gefall sinn, géif 
ech elo soen, existéiert manner elo a mir kënne ku-
cken, wann dat senger Liewen nach eng Kéier géif eng 
Flambée ginn, mee an dësem Pak ass et elo net dran. A 
mir kënne jo elo net dëse Pak verschiben, well dat ass, 
ech mengen, da brauch ech eng ganz aner gesetzlech 
Basis. Iwwert déi gesetzlech Basis, déi hei ass, ass dat 
guer net ze maachen. An nach eng Kéier: Mir wëssen 
och net, wéi vill Leit dat sinn, an am Moment ass déi 
Saach och …, also d’Holzpelletspräisser si gefall.
M. Fernand Etgen, Président | Merci dem Här Ener-
gieminister. Da ginn ech d’Wuert un d’Madamm Josée 
Lorsché.
Mme Josée Lorsché (déi gréng), rapportrice | Vill-
mools merci. Ech wollt och nach drop hiweisen, et 
kann een hei net soen: „Et brauch een nëmmen eng 
Dispositioun an d’Gesetz bäizeschreiwen.“ Dat funk-
tionéiert net, well dat ganzt Gesetz esou opgebaut 
ass, wéi den Här Turmes elo gesot huet. D’Fournis-
seure kréie Subsiden op Basis vun engem Decompte, 
d’Fournisseure mussen an engem Regëster stoen, gi 
kontrolléiert. Et gëtt ganz genee gekuckt, wat se ge-
liwwert hunn a wat net. A wann een en anere Mecha-
nismus aféiert, wou d’Clienten direkt rembourséiert 
ginn, da musse mer eng ganz nei gesetzlech Basis 
schafen. Dat mécht een net hei mat enger Motioun, 
wou ee seet: „Ännert einfach ee Saz, da funktionéiert 
et!“ Da muss een de ganze Marché analyséieren an en 
neit Gesetz schafen.
M. Fernand Etgen, Président | Merci, Madamm 
Lorsché. Dann huet nach eng Kéier den Här Sven 
Clement d’Wuert gefrot.
M. Sven Clement (Piraten) | Jo, Merci, Här President. 
Ech wëll just op eppes agoen, well ech mengen, datt 
entweeder de Minister dat net weess an dofir d’Cham-
ber elo falsch informéiert huet oder anescht eis hei 
wëll gleewen dinn, datt de Ministère – oder d’Regie-
rung, besser gesot – net wéisst, wéi eng Heizungen 
installéiert sinn. Ech verweisen dorobber, dass all Hei-
zung, déi op Basis vun Holz heizt, muss bei der Installa-
tioun ofgeholl ginn, an e Regëster agedroe gëtt an och 
all zwee Joer muss kontrolléiert ginn op hir Emissiou-
nen an dass och déi Emissiounswäerter un den Envi-
ronnement musse gemellt ginn.
Dat heescht, ech kann et net gëlle loossen, datt heiban-
nen den Energieminister, dee certes näischt mat dem 
Environnementsminister direkt gemeinsam huet, aus-
ser vläicht d’Parteikaart …, wëll ech awer kloerstellen, 

datt all Heizung, déi op Basis vun Holz hëtzt, all zwee 
Joer muss kontrolléiert ginn. Dat heescht, ech ginn do-
vunner aus, datt et e Regëster gëtt – ech si mer sou-
guer relativ sécher, datt et dee Regëster gëtt –, wou 
all Heizung, déi op Basis vu Pellets heizt, enregistréiert 
ass, well se wéinst den Emissiounswäerter muss all 
zwee Joer kontrolléiert ginn.
Dat heescht, et wär méiglech, ganz kloer och erausze-
fannen, wéi vill Pelletheizungen et zu Lëtzebuerg gëtt, 
an da kann ee jo och mat de Fournisseure ganz ein-
fach erausfannen, wéi vill Pelletsheizunge beliwwert 
goufen an den Delta dovunner – jo, dat hu mer an der 
Primärschoul scho geléiert – wär dann d’Zuel vun den 
Heizungen, déi anescht beliwwert ginn. An da wéisste 
mer ganz séier, wéi vill der dovunner betraff sinn.
M. Fernand Etgen, Président | Merci, Här Clement. 
Ech mengen, da kënnt … Nee, den Här Turmes nach 
eng Kéier.
M. Claude Turmes, Ministre de l’Énergie | Gutt, also 
ech kann dat do nach eng Kéier nokucken. Wéi mir 
d’Mesür gemaach hunn, do hu mir an der Ëmwelt-
verwaltung nogefrot an déi hunn zu eis gesot, et géif 
keng perfekt Lëscht ginn. Si hu wuel …, also, si hunn 
Zuelen, mee si hunn eis keng Garantie ginn, dass déi 
Zuelen wierklech …, well do ass jo och d’Pelletshei-
zung, déi eventuell virun enger gewëssener Zäit age-
baut ginn ass. Gutt.
Alles dat, wat Der hei diskutéiert, léist net de Problem 
vun der IGF mat der Kontroll.
Well Dir kënnt och Rechnungen eraschécken an dann 
hutt Der awer vill méi Holzpellets kaf, wéi Der bei 
Iech gebraucht hutt, an Dir hutt déi aner zu Tréier um 
Maart verkaf oder zu Baaschtnech. Dat heescht, et ass 
net …, also d’IGF ass do ganz kloer an den Inspecteur 
financier: Hei geet et och ëm d’Kontroll vu Sue vum 
Staat. An do hu mer keng Léisung – leider!
Une voix | De Masutt.
M. Fernand Etgen, Président | Da geet d’Wuert nach 
eng Kéier un den Här Marc Spautz.
M. Marc Spautz (CSV) | Merci, Här President. Ech 
wollt just nach op eppes zréckkommen: Mir hunn 
hei net gesot, mir géifen dat Gesetz net stëmmen. 
Ech wëll drun erënneren, wat mäin honorabele Frak
tiounschef am Ufank gesot huet. En huet Froe gestallt 
an huet gesot, mir géifen deem Gesetz d’Zoustëm-
mung ginn. Well hei sinn elo verschidden Äusserunge 
komm, wéi wa mir hei a Fro gestallt hätten, d’Gesetz 
ze stëmmen. Well mir hunn et gestëmmt, well et ass 
scho gestëmmt, wann ech et richteg an Erënnerung 
hunn, mat 57 Stëmmen – huet de President gesot, 
wann ech gutt nogelauschtert hunn. Ech hu just ge-
sot ...
M. Fernand Etgen, Président | 58.
M. Marc Spautz (CSV) | Wéi vill?
Une voix | 58.
M. Marc Spautz (CSV) | 58, pardon. Ech hat mech 
dann elo ëm ee geiert, pardon. Mee de Punkt ass, 
dass mer hei mat der Motioun soen: Mir hätte gär, 
dass eppes geschitt och fir déi Leit. A wann de Minis-
ter seet, e géif eppes maachen … Ech hätt gär méi e 
grousst Engagement vum Minister, dass mer eppes 
maachen, fir och deene Leit kënnen ze hëllefen. A wa 
mer jo opgrond vun där Analys, wéi den Här Clement 
elo gesot huet, feststellen, wéi vill et der sinn, da 
wësse mer jo och, wat de Käschtepunkt ass. Ech hätt 
gär, dass mer och deene Leit eng Hëllef zoukomme 
loossen an net grad déi, déi scho fréi ugefaangen 
hunn, ëmzestellen a wech vu fossille Brennstoffer ze 
goen, elo strofen an där ganzer Geschicht. Dat ass de 
But vun där Motioun, net méi an net manner.
Merci.

M. Fernand Etgen, Président | Merci, Här Spautz. 
Ech mengen, elo kënne mer … Nee, den Här Turmes 
nach eng Kéier.
M. Claude Turmes, Ministre de l’Énergie | Lauschtert, 
also mir deet dat och wéi, dass mer do fir eenzel Leit, 
virun allem déi, déi ganz fréi schonn och déi Iddi haten: 
„Ech wëll ewech vun de fossillen Energien“, keng 
Léisung hunn. Ech sinn och bereet, dass mer eng vun 
deenen nächste Kommissiounssitzungen dann eng 
Kéier notzen. Ech kucken elo nach eng Kéier no, wéi 
detailléiert dann déi Lëschte sinn am Environnement 
vun deene Pellets, an ech kucken och nach eng Kéier de 
Präis no, an da maache mer einfach nach eng Kéier eng 
sereine Diskussioun an der zoustänneger Kommissioun, 
wann dat fir Iech en akzeptabelt Angebot ass.
M. Fernand Etgen, Président | Merci dem Energie-
minister Claude Turmes.
Mir kommen elo zum Vott vun der Motioun.
Vote sur la motion 1
D’Ofstëmme fänkt un. Mir maachen de Vote par pro-
curation. De Vott ass ofgeschloss.
D’Motioun ass bei 26 Jo-Stëmme géint 30 Nee-Stëm-
men ofgeleent.
Ont voté oui : Mmes Diane Adehm, Nancy Arendt épouse 
Kemp (par M. Laurent Mosar), MM. Félix Eischen, Paul 
Galles, Léon Gloden, Mme Martine Hansen, MM. Max 
Hengel, Aly Kaes, Marc Lies, Mme Elisabeth Margue,  
M. Georges Mischo, Mme Octavie Modert, MM. Laurent 
Mosar, Gilles Roth, Jean-Paul Schaaf, Marc Spautz, Serge 
Wilmes, Claude Wiseler et Michel Wolter ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Ont voté non : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  
Mme Carole Hartmann, MM. Pim Knaff et Claude Lamberty ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill.

8. 7955 – Projet de loi modifiant :
1° la loi modifiée du 29 novembre 1988 portant 
organisation de la structure administrative de 
l’éducation physique et des sports ;
2° la loi modifiée du 3 août 2005 concernant le 
sport ;
3° la loi modifiée du 31 juillet 2006 portant in­
troduction d’un Code du travail

Mir kommen elo zum Projet de loi 7955 iwwert de 
Congé sportif. D’Riedezäit ass nom Basismodell fest-
geluecht. An d’Wuert huet elo d’Madamm Rappor-
trice vun dësem Projet de loi, déi honorabel Madamm 
Cécile Hemmen.
Rapport de la Commission de la Santé et des Sports
Mme Cécile Hemmen (LSAP), rapportrice | Merci, Här 
President. De Gesetzesprojet iwwert de Congé sportif 
gëtt scho ganz laang erwaart vun der Sportswelt. Et ass 
laang a mat ganz villen Acteuren dru geschafft ginn an 
haut kënne mer dann endlech doriwwer ofstëmmen. 
Ech wéilt awer gläich virewechhuelen, dass d’Gesetz 
eréischt ab dem 1. Januar 2024 a Kraaft triede wäert.

Et geet an dësem Text drëms, verschidden Disposi-
tiounen ze reforméieren an un d’Evolutioun vun der 
Zäit unzepassen. Des Weidere soll alles méi verständ-
lech redigéiert ginn, fir Interpretatiounsdivergenzen 
aus dem Wee ze goen, an dat och am Sënn vun enger 
besserer Sécurité juridique.
Inhaltlech geet et awer och ëm d’Erweiderung vum 
Krees vun de Beneficiairen, also vun all deenen, déi 
de Congé sportif ufroe kënnen. Immens wichteg ass, 
dass d’Benevoll drënnerfalen, déi eng Valoriséierung 
vun hirer Aarbecht an de sëllege Sportsklibb a Fede-
ratioune kréien. „Honorer le bénévolat et l’engage-
ment au sein des clubs et fédérations“, esou steet et 
am Objet vum Gesetz, an déi benevoll Engagementer 
si jo sonner Zweifel eng Stäip bei der Virbereedung 
vun de Kompetitiounen, déi ee jo bal net méi ewech-
denke kann.
Dëse Projet ass den 19. Januar 2022 vum Sportsmi-
nister deposéiert ginn. En ass den 3. Februar 2022 an 
d’Sportskommissioun komm. De Staatsrot huet säin 
Avis, den éischten Avis, den 28. Juni 2022 ginn. An 
d’Chamber huet doropshin de 6. Abrëll 2023 Regie-
rungsamendementer an der Kommissioun ugeholl. 
Doropshin huet de Staatsrot säi complementairen 
Avis de 16. Mee erausginn. Ech sinn dunn de 6. Juni 
vun dësem Joer als Rapportrice designéiert ginn. Den 
20. Juni koum den zweete complementairen Avis vum 
Staatsrot ënnert d’Lupp. An de Rapport ass dunn den 
30. Juni an der Sportskommissioun ugeholl ginn.
Ech hunn et gesot: Et ass ganz vill consultéiert ginn, 
fir dëst Gesetz beschtméiglech auszeschaffen, an ech 
wäert aus Zäitgrënn elo net op déi verschidden Avisen 
am Detail agoen. Mee ech wéilt Iech awer net virent
halen, wie sech alles geäussert huet: zum Beispill 
d’Chambre des Fonctionnaires et Employés, d’Commis- 
sion nationale pour la protection des données, d’Cham-
bre des Métiers, de COSL, de Syvicol, d’Chambre de 
Commerce mat engem éischten Avis an duerno da 
mat engem Avis complémentaire, deen allerdéngs elo 
eréischt den 3. Juli fir d’Membere vun der Kommissioun 
zougänglech gemaach gouf an dofir och leider net 
a mengem schrëftleche Rapport konnt mentionéiert 
ginn.
Erlaabt mer awer dann, vläicht kuerz op deen Avis 
anzegoen, den éischten Avis, an och op den Avis com-
plémentaire. Do weist d’Chambre de Commerce drop 
hin, dass si e Problem huet mat der Unzuel u Congés
stonnen am Hibléck op d’Kompetitivitéit vun engem 
Betrib. Och missten nach aarbechtsrechtlech Froe 
gekläert ginn. Bei der Congésufro si si géint den Delai 
vun engem Mount, dee fir den Employeur virgesinn 
ass, an deem hie kéint äntweren, a wéilten am léifsten 
zwee Méint virgesinn. Voilà, wéi gesot, wann Der inte-
resséiert sidd um Detail vu sämtlechen Avisen, dann 
invitéieren ech Iech häerzlech, dat a mengem schrëft
leche Rapport nozeliesen.
Dir erlaabt, dass ech elo virun allem op déi gréisst 
Neierungen an dësem Gesetz aginn. De Gesetzestext, 
dee gesäit eng Indemnitéit vir, déi net méi wéi 18 Euro, 
Indice 100, d’Stonn ka sinn, fir technesch Kaderen an 
och d’Begleetpersonal vun de Federatiounen, déi bei 
de verschiddene sportlechen Aktivitéiten, wéi zum 
Beispill Kompetitiounen oder Trainingen, intervenéie-
ren. Déi nämmlecht Entschiedegung gëllt fir d’mede-
zinnescht Personal, dat déi jonk Talenter individuell 
suivéiert.
D’Medico-Kontrolle kënne weiderhin a bestëmmten 
Zenteren organiséiert ginn an awer och an eenzelne 
private Praxen. D’Kontroll gëtt vun agreéierten Dokte-
ren duerchgefouert, déi dësen Agrement vum Sports-
minister ausgestallt kréien. De Staat kënnt fir d’Fraise 
vum Medico op.

Well et vill Diskussioune gouf zum Pouvoir vum Minis
ter, fir de Status vum Elittesportler ze accordéieren, 
gouf e Konsens fonnt, datt nëmmen d’Athleeten, 
deenen hir sportlech Qualifikatioun och vum COSL 
oder vum LPC, also dem Luxembourg Paralympic Co-
mittee, unerkannt gëtt, kënnen Elittesportler sinn. 
Deemno war och esou déi Opposition formelle opge-
huewen.
Wie kann dann elo e Sportscongé ufroen? Do gëtt et 
eng ganz Lëscht:
D’Sportler, déi de Grand-Duché bei enger internatio-
naler Kompetitioun representéieren an en Deel vum 
COSL oder dem LPC sinn an de Congé fir hir Prepara-
tiounen notze kënnen.
Sportler, déi en olympesche Projet hunn, ee fir d’olym- 
pesch Qualifikatioun, e Projet mat Perspektiven, en 
Elitteprojet oder e paralympesche Projet.
D’Sportler, déi bei engem Klub lizenzéiert sinn an déi 
sech fir d’Deelhuelen un enger internationaler Kom-
petitioun preparéieren. Bis elo war et just fir d’natio-
nal Selektioun virgesinn.
Lizenzéiert Sportler, déi un enger internationaler 
Kompetitioun deelhuelen an de gemeinsamen Accord 
vum COSL oder LPC an dem Sportsminister hunn. An 
dës Kategorie falen déi Sportler, déi net déi aner Kon-
ditiounen erfëllen.
D’Riichteren an d’Arbitteren, déi vun der internationa-
ler Sportsfederatioun ausgewielt gi sinn, fir un enger 
internationaler Kompetitioun oder Formatioun deel-
zehuelen.
Den administrative Kader, also d’Verwaltungsrotmem-
bere vun enger Federatioun, dem COSL oder dem LPC, 
oder d’Comitésmembere vun engem Klub, déi sech ëm 
déi deeglech Gestioun këmmeren.
D’Encadranten, also d’Persounen, déi ausgewielt 
goufen, zum Beispill vum COSL, fir d’Sportler bei in-
ternationale Kompetitiounen oder souguer an der Pre-
paratioun ze begleeden.
D’Benevollen, déi vun enger Federatioun, engem Klub, 
dem COSL oder dem LPC designéiert goufen, fir un 
enger internationaler Manifestatioun hei am Land am 
Asaz ze sinn.
Déi technesch Kaderen, déi och wéi d’administrativ 
Kaderen ausgewielt ginn, fir d’Sportler international 
ze begleeden. Heizou gehéieren zum Beispill d’Kinéen.
An zum Schluss dann och nach déi Persounen, déi un 
enger Formatioun vun der ENEPS deelhuelen oder 
enger Formatioun, déi als solch vum Sportsminister 
unerkannt gëtt.
Eng Neierung ass och, datt eng Persoun muss sechs 
Méint an der Sécurité sociale zu Lëtzebuerg affiliéiert 
sinn, fir kënnen de Congé unzefroen. Dat limitéiert de 
Congé also op déi Persounen, déi ënnert dat nationaalt 
Aarbechtsrecht falen.
Den Text gesäit eng maximal Limitt bei der Unzuel 
vun de Sportler vir, déi kënnen de Congé huelen en 
vue vun enger internationaler Kompetitioun.
Wat interessant ass, ass, dass d’Unzuel vun de Congés
deeg jee no Kategorie vu Persounen och variéiert. 
Am Moment ass de Basis-Sportscongé op zwielef 
Deeg pro Joer limitéiert, am neien Text ass fir all Kate
gorie eng ugepasst Unzuel vun Deeg festgehalen, 
mat engem Maximum vun 90 Deeg fir e Sportler mat 
engem olympesche respektiv paralympesche Projet 
oder engem Projet fir eng olympesch Qualifikatioun 
mam COSL oder LPC. Déi klengst Unzuel – fënnef Deeg 
deemno – huet déi Persoun zegutt, déi un enger For-
matioun deelhëlt, déi vun der ENEPS organiséiert gëtt 
oder déi als solch vum Sportsminister unerkannt gëtt.

D’Dauer vum Sportscongé steet am Pro rata zu der 
Dauer vun der järlecher Aarbechtszäit, déi och erëm 
a Relatioun steet mam järleche reguläre Congé. Fir 
Congé ze kréien, muss eng Demande vun der Sports-
federatioun, engem affiliéierte Klub, dem COSL oder 
dem LPC gemaach ginn. Den Employeur muss säi fa-
vorabelen Avis natierlech och dozou ginn.
Schlussendlech kritt den Ugestallten aus dem Secteur 
public weiderhi seng Pai an e behält natierlech och 
all d’Rechter vun der Funktioun, déi hien ausüübt. Fir 
déi Secteuren, déi net public sinn, do kritt den Uge-
stallten och weiderhi seng Pai an e behält seng Rech-
ter. Säin Employeur kritt e Remboursement pro Dag 
accordéiertem Congé, deen op e Véierfacht vum net 
qualifizéierte Mindestloun plafonéiert ass.
Här President, léif alleguer, et wär wierklech nach 
ganz vill ze soen. Ech kéint wierklech nach an den 
Detail goen, mee ech schléissen elo of, andeems 
ech rappeléieren, dass mer d’Engagement vun de 
Benevollen onbedéngt mussen honoréieren, wa mir 
d’Sportswelt wëlle fërderen. Fir d’LSAP ass dat eng 
vun de Prioritéiten an dofir wäert meng Fraktioun 
dëst Gesetz och voll ënnerstëtzen. Deemno ginn ech 
heimat den Accord vun der LSAP-Fraktioun an ech soe 
Merci fir Är Opmierksamkeet.
M. Fernand Etgen, Président | Merci villmools der 
Madamm Rapportrice Cécile Hemmen.
An den éischten ageschriwwene Riedner ass den ho-
norabelen Här Georges Mischo.
Discussion générale
M. Georges Mischo (CSV) | Här President, léif Kol-
leeginnen a Kolleegen, als Éischt wollt ech der Rap-
portrice villmools Merci soe fir hiren detailléierte 
schrëftlechen a mëndleche Rapport.
Mir als CSV begréissen et, datt mer haut iwwer eng 
Reform vun de Sportgesetzer a virun allem dem 
Congé sportif kënnen ofstëmmen. Dës Reform ass, 
an eisen Aen, duerch déi rezent Entwécklungen am 
nationalen, awer och am internationale Sport néideg 
ginn. De Sport an eisem Land, mee eeben och a ganz 
Europa, huet sech déi lescht Joren ëmmer méi an ëm-
mer méi séier professionaliséiert. Et ginn ëmmer méi 
professionell Sportlerinnen a Sportler, eeben och méi 
international Kompetitiounen a Ligaen, soudass och 
ëmmer méi Ekippen d’Méiglechkeet hunn, d’Méig-
lechkeet kréien, sech op europäesche Kompetitioune 
mat anere Sportlerinnen a Sportler respektiv Ekippen 
ze moossen.
Dëst ass och extreem wichteg, fir dass eis Sportler 
sech kënne stänneg weiderentwéckelen an esou de 
Sport och weiderhin e wichtege Pilier vun eiser Ge-
sellschaft bleift. Zum Beispill konnten déi lescht Sai-
son souwuel d’Basketdamme vum BBC Gréngewald 
wéi och d’Damme vum T71 Diddeleng un internatio-
nale Matcher deelhuelen. D’Spillerinnen an d’Betreier 
konnten awer net vum Congé sportif profitéieren, 
well dësen net fir Ekippesportaarte virgesinn ass. 
Dat soll sech jo ënner anerem änneren an dat ass 
och gutt esou. Dofir ass et elo richteg a wichteg, dass 
mer haut iwwert den neie Congé sportif ofstëmmen 
an dëst Gesetz esou séier wéi méiglech och ëmgesat 
gëtt, fir ze verhënneren, dass mer am internationale 
Vergläich weider hannert der Musek lafen.
Mir als CSV sinn also mat der Zilsetzung vun dësem 
Gesetz, déi do ass, de Congé sportif opzemaachen, 
soudass Sportlerinnen a Sportler, awer och Soigneu
ren, Traineren an aner betreiend Personal kënne 
vum Congé sportif profitéieren, méi wéi d’accord. 
Mir begréissen heibäi virun allem och, dass Bene-
voller kënne vum Congé sportif profitéieren. Mir 
wëssen alleguer, dass hir Aarbecht an Ënnerstëtzung 

essenziell sinn, fir dass sech d’Kanner an déi Jugend-
lech weiderhi fir de Sport interesséieren a laangfris-
teg engagéieren.
Mir begréissen och, dass den Text elo méi kloer ass, 
fir esou eng méi grouss Sécurité juridique ze kréien. 
Zulescht si mer och mat den neien Definitioune vum 
Elittesportler averstanen a virun allem domadder, 
dass den COSL a seng Federatiounen hei dat lescht 
Wuert behalen. Dat selwecht gëllt och fir d’Reform 
vum Contrôle médico-sportif.
Mir hunn awer als CSV och Problemer mat dësem 
Text. Mir sinn, genee wéi de Syvicol, net domat aver-
stanen, dass elo d’Gemengen, d’CFL oder aner para
staatlech Organisatiounen de Congé sportif net méi 
solle rembourséiert kréien, am Géigesaz zum Secteur 
privé. Dat Element ass och hei relativ nei, well et gouf 
eréischt an engem Amendement vum 6. Abrëll 2023 
an dëse Gesetzestext bäigefüügt. Et war also am 
Ufank net esou virgesinn. Ech froe mech also, firwat 
dann elo op eemol aus engem Secteur étatique e Sec-
teur public gëtt a firwat dann elo just nach de Secteur 
privé e Recht op Remboursement huet an net de Sec-
teur public. Vläicht kann de Minister hei nach weider 
Explikatioune gi wéi just déi, déi am Commentaire 
des articles stinn.
Mir schléissen eis dofir der Fuerderung vum Syvicol 
un, déi déi ass, dass d’Employeure vum Secteur public 
de Congé sportif geneesou rembourséiert kréien, wéi 
dat am Secteur privé virgesinn ass. Aus de genannte 
Grënn an nom Ofweie vum „pour et contre“ stëmme 
mir dat Gesetz am Sënn vum Sport zu Lëtzebuerg 
mat, mee mir proposéieren awer, eng Motioun ze 
stëmmen, wou d’Fraise vum Congé sportif allgemeng 
chiffréiert ginn an dass d’Gemengen dës Käschten 
net musse bezuelen, mee déi Ausgabe vum Staat iw-
werholl ginn. Dofir ginn ech Iech dann och, Här Presi-
dent, eng Motioun vun der CSV-Fraktioun.
Motion 1
La Chambre des Députés,
– saluant que le projet de loi 7955 tend à réformer les dis
positions relatives au congé sportif pour les adapter à 
l’évolution du temps et d’augmenter le nombre maximal de 
jours de congé sportif à accorder à certaines catégories de 
sportifs ;
– rappelant que le présent projet a des implications finan
cières directes pour le secteur communal et que d’après 
l’article 15-5 les employeurs du secteur communal perdent 
leur droit à une indemnité compensatoire,
invite le Gouvernement
– à évaluer les frais du congé sportif pour les communes et 
à reconsidérer ces coûts dans le cadre d’une réforme ulté-
rieure des finances communales ;
– à considérer que les frais du congé sportif restent à 
charge de l’État.
(s.) Georges Mischo, Myriam Cecchetti, Max Hengel, Jean-
Paul Schaaf, Marc Spautz.
M. Fernand Etgen, Président | Merci, Här Mischo.
M. Georges Mischo (CSV) | An da soen ech Iech 
Merci.
Une voix | Très bien!
M. Fernand Etgen, Président | Den nächsten age-
schriwwene Riedner ass den honorabelen Här Claude 
Lamberty. Här Lamberty, Dir hutt d’Wuert.
M. Claude Lamberty (DP) | Merci, Här President. 
Sport ass extreem villfälteg. Vu Jonk bis manner Jonk, 
vu Leeschtungssport bis Breedesport, vu Beweegungs- 
erzéiung bis hin zur Gesondheetspreventioun, vu fede-
rale Strukturen a Veräiner bis hin zu Infrastrukturen, 

vu gutt forméierten Trainer bis Projeten, déi d’Leit be-
gleeden an hirer Beweegung, vun Nationalekipp bis hin 
zu Talentfërderung. An, jo, och de Benevolat, deen am 
Sport eng wichteg, jo, eng ganz wichteg Roll anhëlt.
De Benevolat wäert och an Zukunft eng indispensa-
bel Roll am Lëtzebuerger Sport anhuelen. Leider, an 
dat ass Fakt, gouf et iwwert déi lescht Joren e Réck-
gang am Benevolat. Dat ass en allgemengen an och 
bedauerlechen Trend an eiser haiteger Gesellschaft, 
deen ouni Zweifel awer, leider Gottes, och am Sport 
festzestellen ass. Deem gëllt et, entgéintzewierken an 
den Terrain ze stäerken.
Mam Vott vun dësem Gesetz maache mer haut e 
Schrëtt an déi Richtung, andeems mer d’Disposi-
tioune vum Congé sportif reforméieren, fir se en-
gersäits un déi aktuell nei Bedürfnisser um Terrain 
unzepassen an anerersäits d’Formuléierung och méi 
koherent ze maachen. Et handelt sech ëm eng wich-
teg an och eng ganz néideg Reform, déi um Terrain 
säit enger ganzer Rei Joren a Méint erwaart gëtt. Déi 
aktuell Reglementatioun ass schonn eng ganz Zäit 
un hir Grenze gestouss, et gëtt aktuell ganz oft keng 
kloer Äntwerte méi op d’Erausfuerderunge vun haut. 
Dofir ass et gutt a gläichzäiteg Zäit ginn, dass mer 
haut kënnen Neel mat Käpp maachen.
Här President, ech wëll op dëser Plaz der Madamm 
Rapportrice, dem Cécile Hemmen, Merci soe fir hire 
schrëftlechen an och detailléierte mëndleche Rap-
port, dee mer grad presentéiert kruten. Dëst erlaabt 
mir et, mech dann och méi kuerz ze faassen.
Ob Europameeschterschaften, Weltmeeschterschaften, 
Olympiaden, ob am Eenzelsport oder am Teamsport, 
eis Spëtzesportler bréngen et ëmmer erëm fäerdeg, 
och als kleng Natioun ëmmer nees Weltklasse Leesch-
tungen ofzeruffen an domadder de rout-wäiss-bloe 
Fändel an der Welt ze representéieren. Dat ass Nation 
Branding par excellence. Mam Vott vun den neien 
Dispositioune vum Congé sportif wäerte genau dës 
Ekippen, Athleeten, awer och zum Beispill Arbitteren 
zukünfteg nach besser Dispositioune virfannen, fir hi-
rem Sport beschtméiglech nozegoen a Spëtzeleesch-
tungen op der Weltbün fir Lëtzebuerg ze realiséieren.
An ech wéilt op dëser Plaz awer och op de Benevolat 
agoen, e Sujet, dee mir ëmmer um Häerz läit. Et ass 
evident, dass de Sport, genee wéi vill aner Beräicher zu 
Lëtzebuerg, ouni Benevoller net kéint funktionéieren. 
Mir alleguerte mussen eis bewosst sinn, wat all Dag 
am Sport hei am Land Organisatoresches geleescht 
gëtt, dat quasi fulltime am Benevolat. Souwuel admi
nistrativ Demarchë vun alle Säiten, déi ëmmer méi 
erausfuerderend ginn, wéi awer och juristesch Froen, 
déi ëmmer méi optauchen, an déi finanziell Besoine 
vun de Klibb, déi wuessen, maachen aus dem flotten 
Niewebäi-am-Heemechtsklub-Hëllefen op eemol fir déi 
Benevoll am Veräin eng Aufgab, déi méi wéi usprochs-
voll gëtt.
Jo, et ass an eiser aller Interessi, dass d’Veräiner sou 
ënnerstëtzt ginn, dass se net riskéieren, hir Aktivitéite 
mussen anzestellen, oder op eemol verschwannen. 
Dëst wär ouni Zweifel aus sportlecher Siicht, awer och 
aus Siicht vum Zesummeliewen an eise Gemengen, 
an eisen Dierfer a Stied eng riseg Katastroph. Dofir 
mussen déi ronn 20.000 Benevoller am Land och an 
Zukunft valoriséiert a weider ënnerstëtzt ginn. An ech 
hunn dat Beispill schonn oft gesot: Deen Dag, wou 
kee méi an engem Verband, an enger Federatioun 
do ass, fir e Spillplang kënnen ze erstellen, gëtt et um 
Weekend och a kenger Sportaart méi e Championnats
match.
A genau dofir musse mer als Politick reagéieren, sou 
wéi haut mat der Reform vum Congé sportif. Et ass en 

éischte wichtege Schrëtt an déi richteg Richtung, fir 
d’Benevolat ze stäerken an em och ze hëllefen.
Och wann een direkt muss kloerstellen: D’Reform 
vum Congé sportif ass eng immens wichteg Stäip! De 
Congé sportif eleng kann d’Benevolatskris, an där mir 
als Gesellschaft drastiechen, allerdéngs net léisen, 
mee en dréit derzou bäi, eng Rei Saachen ze erliich
teren a ganz kloer och ze verbesseren.
Kuerz nach e Wuert zum méi pragmateschen Deel 
vun der Reform. Wichteg schéngt eis als Demokra-
tesch Partei, dass d’Kommunikatioun ronderëm d’Re-
form ganz grouss geschriwwe gëtt. Fir dass déi sëlleg 
Verbesserungen um Terrain och ukommen, musse 
mer derfir suergen, dass d’Informatioun vum neie 
Congé sportif och bei de Leit aus de Federatiounen, 
aus de Veräiner, aus de Sportaarten alleguer ukom-
men. Vläicht souguer, als Iddi, kéint een eng digital 
Tabell aféieren, wou e Recht op Congé sportif iwwer-
siichtlech ze gesinn ass.
Eng zweet Remark: Doduerch, dass ee fir e Congé 
sportif och kann e Refus vum Patron kréien, ass, 
mengen ech, den Dialog an d’Kommunikatioun tëscht 
Sportler, Patron, betraffenem Klub oder Federatioun 
e ganz wichtegt Element, dat och ganz grouss muss 
geschriwwe ginn. Flexibilitéit an der Aarbechtswelt, 
ouni dass Sportler oder Patron drënner leiden, ass 
d’Zil. An dat Zil ass oft mat vill Fangerspëtzegefill, mat 
Dialog an oppener Kommunikatioun ze erreechen. 
Da profitéieren am Endeffekt nämlech de Sportler, de 
Sport an de betraffene Patron dovun.
An eng allerlescht Remark, well d’Zäit ass mer elo just 
fortgelaf, vläicht nach eng Kéier ze iwwerpréiwen: Et 
ass mer nämlech gesot ginn, wann een op den euro-
päeschen Institutioune schafft, da kéint dat emol zu 
enger Problematik féieren. Do kënne mer awer nach 
eng Kéier am Detail driwwer schwätzen – wéi gesot, 
d’Zäit ass elo schonn ofgelaf – par rapport zu der 
Umeldung vu sechs Méint, déi ee muss hunn.
Dat gesot, e ganz positiivt Gesetz, wat mer hei stëm-
men, wat um Terrain wäert gutt ukommen, an ech 
ginn heimadder den Accord vun der Demokratescher 
Partei.
M. Fernand Etgen, Président | Merci villmools, Här 
Lamberty. An den nächsten ageschriwwene Riedner 
ass den honorabelen Här Mars Di Bartolomeo. Här Di 
Bartolomeo, Dir hutt d’Wuert.
M. Mars Di Bartolomeo (LSAP) | Merci, Här Presi-
dent. Dir Dammen an Dir Hären, léif Kolleeginnen a 
Kolleegen, wat mer virun allem begréisse bei dësem 
Projet, ass déi vernetzten Approche. Well hannert där 
Handvoll Sportler, déi dobausse glänzen, steet e ganz 
zolitten Ënnerbau. An ouni deen Ënnerbau géife war-
scheinlech net esou vill Elittesportler, Ekippesportler, 
déi un internationale Wettbewerber kënnen deel-
huelen, ënnen erauskommen. Dofir, mengen ech, ass 
et enorm wichteg, dass mer déi breet Palett, déi de 
Sport duerstellt, an déi Fundamenter, op déi de Sport 
sech ka verloossen, an dësem Reformgesetz berück-
sichtegen.
Eng vun deene grousse Plus-valuen – an ech soen do-
fir der Rapportrice, der Madamm Cécile Hemmen, e 
grousse Merci fir dee komplette Rapport an dofir, dass 
se och op déi Wichtegkeet vun deem Element vum Ge-
setz higewisen huet – ass d’Plus-value fir de Benevolat. 
De Benevolat, deen net ëmmer esou gesi gëtt, deen 
am Hannergrond schafft, dee sech net ze schued ass, 
fir hannert der Bar ze stoe respektiv fir déi knaschteg 
Wäsch ze wäschen – fir dat emol esou plastesch aus-
zedrécken –, fir Kanner hin- an hierzeféieren, fir dass 
se op den Training kommen. Dee Benevolat ass enorm 
wichteg fir de Sport an och fir de Succès am Sport.

An deem Gesetz ass et och enorm wichteg, dass déi 
Leit, zum gudden Deel Benevollen, déi sech an de 
Sportsveräiner engagéieren, ab 01.01.2024 Urecht op 
dee Congé sportif hunn. Och sinn ab dem 01.01.2024 
Sportler an hir Begleeder, deenen hir Veräiner an 
enger Coupe d’Europe respektiv an aneren héichkarä-
tege Wettbewerber matspillen, eligibel a kënne Congé 
sportif ufroen.
Dann ass elo de ganzen Arsenal vum Congé sportif nei 
ordonéiert ginn, am Sënn vun der Rechtssécherheet 
an ugeleent un de Congé culturel, dee schonn duerch 
d’Gesetz vum 6. Januar 2023 agefouert ginn ass. Sou 
gëtt et kloer Bestëmmunge fir jiddwereen a keng Inter- 
pretatiounsdivergenzen. Wichteg ass de Projet, deen 
am Sport dréngend erwaart gëtt, well en och méi trans- 
parent ass an d’Zuel vun den Deeg un déi jeeweileg 
Notznéisser an engem Gesetz sinn an net ëmmer erëm 
punktuell am Regierungsrot geännert ginn, a kee rich-
teg weess, wéi de jeeweilege Stand der Dinge ass.
D’Gesetz gesäit dann och Anti-Cumul-Bestëmmunge 
vir, déi awer bei ieweschte Kategorië méi flexibel 
sinn. De Congé sportif riicht sech ganz kloer un déi 
Leit, déi ënnert eise Code du travail falen. Och wann 
doduerch vläicht deen een oder aneren ewechfält, 
schéngt et awer normal ze sinn, dass een, fir e Congé 
extraordinaire kënnen ze kréien, e Lien mam Lëtze
buerger Aarbechtsmarché muss hunn.
Dat gesot, bleift eng kleng Weermutsdrëps, mee wou 
de Minister eis sécher ganz pertinent Erklärunge ka 
ginn: Mir hätten eis alleguer gewënscht, dass dee 
Congé sportif scho muer hätt kënnen effektiv si respek-
tiv iwwermuer. Sou ass eng kleng Karenzzäit agebaut 
bis den 1. Januar 2024. Ech ginn emol dervun aus, dass 
dat fir d’Preparatiounsaarbechte geduecht ass.
Dat gesot, Här President, soen ech Iech Merci fir d’Op-
mierksamkeet, an d’Madamm Hemmen huet schonn 
den Accord vun der LSAP-Fraktioun ginn, dofir brauch 
ech dat net méi ze maachen. Merci.
M. Fernand Etgen, Président | Merci villmools, Här 
Di Bartolomeo. An da wier et un der honorabeler 
Madamm Josée Lorsché. Madamm Lorsché, Dir hutt 
d’Wuert.
Mme Josée Lorsché (déi gréng) | Merci, Här Presi
dent. Och vun eiser Säit e grousse Merci un d’Ma-
damm Hemmen fir hiren ausféierleche Rapport. Et 
ass kloer, dass och déi gréng Fraktioun dëse Projet de 
loi ënnerstëtzt.
Et kann ee jo soen: En huet eng gewëss Änlechkeet 
mam rezente Gesetz vum Congé culturel, wat den 
06.01. hei gestëmmt ginn ass, mam Ënnerscheed, 
dass dee ganz ofgeschaf gi war an de Congé sportif 
awer nach ëmmer iwwerlieft hat. Dat ass just eng 
kleng Nott op der Säit.
Op alle Fall ass et wichteg, dass de Congé sportif grad-
wéi de Congé culturel der Entwécklung ugepasst gëtt 
an de Besoine vum Secteur gerecht gëtt, allem virop 
vum Benevolat, wou net nëmme Besoine bestinn, mee 
wou och muss d’Zil erreecht ginn, dass de Benevolat 
unerkannt gëtt a motivéiert gëtt, well e Veräin, deen 
ouni Benevoller funktionéiert, funktionéiert net laang. 
An dofir e grousse Merci fir dës Decisioun, déi mer 
dann och warscheinlech all zesummen huelen.
Dat heescht jo, dass net nëmmen d’Sportlerinnen an 
d’Sportler an Zukunft kënne vum Congé sportif pro-
fitéieren, mee och déi Responsabel vun de Veräiner 
an aner wichteg Mënschen, déi an deem Secteur 
ënnerwee sinn an déi ganz Veräinswelt bis hin zu de 
Federatioune kënne stäerken an ënnerstëtzen an de 
Fonctionnement verbesseren.
Et ass am Projet de loi och rieds gaangen iwwert de 
Medico, dee jo hei den Agrement kritt, wou do steet, 

dass d’Doktere mussen en Agrement hunn. Dat ass na-
tierlech wichteg. Ech wéilt awer an deem Kontext zwou 
Froen opwerfen: De Medico betrëfft jo am Fong 41 
Sportdisziplinnen an der Kategorie A, dat sinn der eng 
ganz Rei. D’Kanner ab siwe Joer musse sech reegel
méisseg enger Kontroll ënnerzéien, dat geet awer da 
bis den Alter vu 50 Joer, wou ee sech ëmmer erëm ka 
froen, wisou Mënschen, déi beispillsweis e Marathon 
lafe mat 60 an och nach Kompetitioune maachen 
iwwer 50 Joer, net per se och mussen an de Medico 
goen. Se sinn eigentlech opgeruff, bei e Sportsdokter 
ze goen, mee wa se et net maachen, ass et och kee 
Problem. Oder eeben eng Organisatioun wéi de Ma-
rathon an der Stad, do gëtt da gesot: „Jo, den Organi-
sator muss en Zertifikat froen.“ E muss och net, wann 
en dann Argumenter huet, fir et net ze maachen. Ech 
mengen, et wär awer scho wichteg, den Alter ab 50 
besser medezinnesch ofzedecken, virun allem, wann 
et ëm ganz héich belaaschtend Aktivitéite geet. Ech 
hunn de Marathon genannt, mee et gëtt der nach. An 
do denken ech, wann d’Leit méi laang Sport dreiwen a 
méi laang Kompetitioun maachen, misst een och den 
Alter vum Medico eng Kéier iwwerpréiwen.
Da bei d’Kanner, déi jo ab siwe bei de Medico musse 
goen, wa se an e Veräi ginn. Do falen d’Kanner eigent- 
lech an deem Alter ënner dräi Kategorië vu mede-
zinnesche Kontrollen, wou een awer och vläicht eng 
Kéier misst kucken, wéi een déi besser vernetzt. Déi 
dräi Kontrollen, déi ech elo mengen, dat ass éischtens 
dann de Pediater, dee sech souwisou als Referenzdok-
ter ëm d’Kanner këmmert vu Klengem un, vu Gebuert 
un, wou se och reegelméisseg zeréckginn; den zwee-
ten Dokter ass de Schouldokter, deen och e gewëssene 
Suivi vun de Kanner hirer Entwécklung mécht; an den 
drëtten ass dann de Medico, am Fall, wou se Sport 
dreiwen, deen dann awer erëm zu engem groussen 
Deel dat selwecht kontrolléiert wéi dat, wat déi aner 
zwee Doktere scho gekuckt hunn, sief et, wat d’Haltung 
ubelaangt, d’Schankegerüst oder d’Häerz, wat jo awer 
primordial ass, wann ee Sport wëll dreiwen.
An dohier déi zweet Fro, déi ech an deem Kontext 
wéilt stellen: Sidd Der net der Meenung, Här Minister, 
dass ee virun allem bei Kanner vläicht e bësse méi eng 
grouss Vernetzung hikréie kéint, dass beispillsweis e 
Referenzdokter geholl gëtt, wéi de Pediater notam
ment, deen d’Kanner awer ganz gutt kennt, dee gläich
zäiteg kéint e Certificat ausstellen, dass e Kand apte 
ass, Sport ze dreiwen? Dann hätte mer dee groussen 
Drock op d’Medico-Servicer net méi esou, net esou 
staark. An an engems wëll ech hei nach op d’Penurie 
vun den Dokteren hiweisen, déi och nach de Medico 
mussen ofdecken, net an hirer Praxis sinn. An an deem 
Sënn menge mir, dass eng besser Vernetzung, virun 
allem bei Kanner, sech awer hei opdrängt.
Merci.
Une voix | Très bien!
M. Fernand Etgen, Président | Merci, Madamm 
Lorsché. An da wier et um honorabelen Här Jeff 
Engelen. Här Engelen, Dir hutt d’Wuert.
M. Jeff Engelen (ADR) | Merci, Här President. Dir 
Dammen an Dir Hären, fir unzefänke wëll ech der 
Madamm Cécile Hemmen en häerzleche Merci soe 
fir hire schrëftlechen a mëndleche Rapport. Et ass 
villes gesot am Detail, dofir kënne mir eis e bësse méi 
kuerzfaassen. Dëse Gesetzesprojet féiert am Fong 
geholl en erweidert Konzept an zum Congé sportif, 
wat u sech gutt ass, a villes gëtt och heimat méi kloer
gestallt, speziell och fir aner Leit, déi de Sport ronde-
rëm begleeden, wat wichteg ass.
Ech mengen, et muss een de Sport begleeden, dat ass 
e wichtegt Phenomeen, dee mer haut an der Gesell- 
schaft hunn, well de Sportler eleng kann hautzudaags 

net méi eleng iwwerliewen. E brauch Ënnerstëtzung 
vun alle Säiten an ech mengen, mer mussen do mam 
Fortschrëtt a mat der Zäit goen, soss komme mer 
hannendran a mer verléieren d’Schlappen.
Dëst hëlleft och dem Sport, sech um Liewen ze halen 
an en och méi attraktiv ze maachen. Mee wat een och 
muss soen: E verdéngt och, datt en e gudden Deel 
vum PIB duerstellt vum Land. Och dat soll een net 
vergiessen. An zweetens: Déi sozial Dimensioun vum 
Sport ass net ze ënnerschätzen a verdéngt dowéinst 
d’Ënnerstëtzung duerch d’ëffentlech Hand. Duerfir 
begréisse mer dëst Gesetz a wäerten deem och zou
stëmmen.
Erlaabt mer just vläicht, eng Remark aus dem Avis 
vum COSL zu dësem Gesetz opzegräifen. Si bedaue-
ren, datt si net am Virfeld vun dësem Gesetz kontak
téiert gi sinn, wat mir am Fong geholl och net gutt 
fannen. Et sollt ee bei all Gesetz, onser Meenung no, 
déi direkt Betraffen no Méiglechkeet abannen.
M. Fernand Kartheiser (ADR) | Très bien!
M. Jeff Engelen (ADR) | Et ass net ëmmer méiglech, 
mee et wier awer dacks méiglech. Dat géif vläicht an 
der gesetzlecher Prozedur dat eent oder anert ver-
einfachen oder méi séier maachen.
Ech hat et virdru gesot: Mir begréissen dëst Gesetz, 
wou jo am Fong geholl déi eenzel Règlement-grand-
ducalle vu bis elo agepak goufen an ee Gesetz – ënner 
anerem, et kommen nach Saachen derbäi –, an et gouf 
jo am Fong geholl erweidert op d’Benevolat am Sport. 
Ech mengen, dat ronderëm ass och wichteg.
Erlaabt mer vläicht, op ee Punkt anzegoen, deen ech 
wëll besonnesch ervirsträichen: Dat ass déi Saach 
vum Trainerdiplom. Och heifir kann ee jo elo dovun-
ner profitéieren, well et muss ee jo wëssen: Wéini 
gëtt ee konfrontéiert mam Trainerdiplom? Dat ass, 
wann de Veräin ee freet: „Ma méchs de den Trainerdi-
plom no?“ Dat ass schéin a gutt. Mee dann ass dat jo 
nieft dem Berufflechen an dann huet ee jo och dacks 
schonn en Engagement am Veräin an dann ass dat 
e bëssen eng Situatioun, déi onglécklech ass, wann 
een nach nieft deenen zwou Saachen, engersäits dem 
Beruff an anerersäits dem Trainer, dann nach muss 
fir d’Ausféierung um Terrain en Diplom maachen, an 
dat ass heiansdo schwiereg. An duerfir begréisse mer 
dat speziell, datt hei d’Trainere kënnen en Diplom op 
deem Wee maachen.
Dat féiert eis derzou, datt mer gutt a qualifizéiert 
Traineren an Zukunft hunn. Et gëtt jo och ëmmer 
méi gefrot a fir dem Sport entgéintzekommen. Mir 
denken do jo och un de Subside qualité+, wou dat jo 
och ëmmer gefrot ass. An et war ëmmer e bëssen en 
Handicap an de Veräiner fir deen een oder deen ane
ren Aktiven, fir sech an déi Richtung ze engagéieren. 
Et war net ëmmer einfach, well et ware jo déi zwou 
Saachen, déi ech gesot hunn.
An deem Sënn begréisse mer dëst Gesetz an ech 
wäert d’Zoustëmmung brénge vun der ADR zu dësem 
Gesetz. Ech soen Iech Merci fir Är Opmierksamkeet.
Plusieurs voix | Très bien!
M. Fernand Etgen, Président | Merci villmools, Här 
Engelen. An dann ass et elo un der honorabeler Ma-
damm Nathalie Oberweis. Madamm Oberweis, Dir 
hutt d’Wuert.
Mme Nathalie Oberweis (déi Lénk) | Merci, Här 
President. Jo, der Rapportrice och e grousse Merci 
vun eiser Säit fir hire Rapport. Mir stëmmen dëst Ge-
setz mat, well et eng Ausweidung vun de Congészäite 
fir d’Sportler a Sportlerinnen an déi ënnerstëtzend 
Persoune bedeit a soumat och eng Stäerkung vum 
Benevolat.

D’Verlängerung vun de Congészäite fir déi verschidde 
Kategorië vu Persounen ënnerstëtze mir prinzipiell, 
och wa mir eis natierlech froen, sou wéi d’CHFEP an 
hirem Avis, op wéi enge Krittären dës Congésdeeg 
festgeluecht goufen.
Donieft begréisse mir och, dass beim Contrôle mé-
dico-sportif an der Zukunft derfir gesuergt gëtt, dass 
d’Leit, déi den Doktere bei den administrativen an 
organisatoreschen Aarbechte ronderëm dës Kontrol-
len hëllefen, bezuelt solle ginn. Vu dass dës Kontroll 
jo obligatoresch ass fir d’Sportler an d’Sportlerinne 
mat Lizenz a vum Staat organiséiert gëtt, ass et jo och 
nëmme richteg, dass dat keng reng benevoll Aktivitéit 
ka sinn an och soumat soll bezuelt ginn.
Allgemeng si mir hei an engem Kader vu Spezial
congéen. Déi Congéen hunn – wéi den Numm et jo 
scho seet – d’Vocatioun, fir u Partikularitéiten ugepasst 
ze sinn, sief et am Kulturberäich, hei elo am Sportbe
räich, sief et am familiäre Beräich, wou et ëm d’Kanner 
geet, sief et och a soss anere soziale Beräicher, wou jo 
e Projet de loi och ënnerwee ass, deen eng Form vu 
„Congé social light“ fir de Privatsecteur aféiert. Et ass 
schonn opfälleg, dass an de leschte Joren eng Partie 
vun dëse Congéen erweidert oder soss ugepasst gou-
fen, dass och nei Congéë geschaaft goufen.
Dëst äntwert natierlech op d’Besoine vun de Leit, déi 
mierken, dass d’Liewen ëmmer méi komplex gëtt, 
dass Schaffen net alles an dass een ëmmer méi Zäit 
brauch och fir aner Aktivitéiten, fir eng gewësse Ba-
lance ze fannen, an dass dës Aktivitéite justement dacks 
net vereinbar sinn mat engem 40-oder-méi-Stonnen-
Job.
Mir mengen dowéinst och – ech kommen erëm domad- 
der –, dass eng generell Verkierzung vun der Aarbechts- 
zäit wierklech néideg ass, fir déi benevoll Engage-
menter, mee och aner Besoinen an Aktivitéiten, déi 
d’Liewen nun emol mat sech bréngen, déi déi néideg 
Zäit a Flexibilitéite brauchen, an Aklang ze bréngen.
Villmools merci.
Mme Myriam Cecchetti (déi Lénk) | Très bien!
M. Fernand Etgen, Président | Merci villmools, Ma
damm Oberweis. An de leschten ageschriwwene 
Riedner ass den honorabelen Här Sven Clement. Här 
Clement, Dir hutt d’Wuert.
M. Sven Clement (Piraten) | Merci, Här President. 
Léif Kolleeginnen a Kolleegen, merci och un d’Rappor- 
trice fir de gudde mëndlechen a schrëftleche Rap-
port. De Congé sportif ass net nei. Et gouf virdru 
schonn den Artikel 15 am Sportsgesetz an et wäert an 
Zukunft net méi een Artikel 15 ginn, mee et wäerten 
d’Artikele 15–1bis ginn. Et gouf a gëtt en also schonn 
zënter enger Zäitchen, an dat ass am Prinzipp och 
eng ganz gutt Saach.
Et ass net evident, säi Beruffsliewen an de Sport op 
engem gewëssenen Niveau ënner een Hutt ze kréien. 
Mam Congé sportif gouf dowéinst e wichtege Moyen 
geschafen, fir de Leit hei ënnert d’Äerm ze gräifen.
Problematesch ass beim aktuelle Modell vum Congé 
sportif awer, datt de legale Kader net iwwerall kloer 
gereegelt war. Dacks war den Accord fir de Congé 
sportif op eng – soe mer et awer – gutt Relatioun mat 
sengem Patron ugewisen, well soss konnt et deen net 
ginn. Dës Onkloerheete sollen also elo mat dësem 
Gesetz aus der Welt geschaf ginn an de Congé sportif 
e festen an och detailléierte gesetzleche Kader kréien. 
A mir kënnen deem nëmmen zoustëmmen.
Mir mussen de Sport hei am Land esou gutt ënner
stëtzen, wéi et nëmme geet, an dat vun alle Säiten, 
och oder eebe grad vu politescher Säit aus. Well nëm-
me wa mer de concernéierte Persounen, sief et de 

Sportlerinnen a Sportler selwer oder de Persounen, 
déi se encadréieren, de beschtméigleche Kader ginn, 
kënnen dës och hir voll Leeschtung, jo, hiert vollt 
Potenzial ausschëpfen. An dat kënnt net nëmmen der 
Lëtzebuerger Sportswelt zegutt, mee et ass och op 
dem internationalen Niveau ganz wichteg.
Déi Nott – vläicht kuerz awer, fir anzegoen op dat, wat 
och d’Motioun vun der CSV thematiséiert – ass jo, datt 
et elo bei de Gemengen a Syndikater, jo, beim ganze 
Secteur public – an ech hunn d’Definitioun vum Sec-
teur public aus dem Gesetz gekuckt, déi ass nach na-
well ganz large – eebe kee Remboursement méi gëtt.
Si mer nach bei de Gemengen a Syndikater ganz kloer 
am Secteur public, wat ech och verstinn, sou fänke mer 
dann un, wa mer och nach d’Spuerkeess oder d’Post 
drënnerfale loossen, awer e bëssen an enger schizo-
phreener Haltung vun der Regierung …, well mer, wa 
mer Question-parlementairen zu deene stellen, ëmmer 
erëm gesot kréien, dat wären awer Établissement-
public-autonommen, déi hei awer elo gesot kréien, 
datt se de Congé sportif, wa se deen da musse ginn, 
net méi rembourséiert kréien.
Ech fannen et prinzipiell gutt, datt mer et aschränken. 
Ech denken awer, datt mer och net ëmhikommen, wéi 
d’CSV dat an der Motioun fuerdert, an engem Joer 
oder an zwee eng kloer Evaluatioun ze maachen, wat 
dat an de Budgete vun deene jeeweilegen Etablisse-
menter, Syndikater, Gemengen an anere Strukturen, 
déi parastaatlech kënne sinn an ënnert d’Definitioun 
vum Secteur public vum neie Gesetz elo falen, aus-
mécht. Ech wäert herno nach kuerz méi am Detail zur 
Motioun schwätzen.
Da wëll ech awer nach kuerz op dat agoen, wat d’Ma-
damm Lorsché gesot huet zum Medico. Dat ass keng 
nei Fuerderung. Dat ass keng nei Fuerderung, datt 
et grad Kanner bei hirer éischter Lizenz méi einfach 
gemaach muss ginn oder méi einfach gemaach soll 
ginn, fir dee Médico sportif ze kréien. Mir wëssen alle- 
guerten, datt am véierten Trimester vum Joer d’Medi-
coen am meeschte gefrot ginn.
Dat läit natierlech och dorunner, datt eise Sportler … 
Ech hunn och emol schonn derzougehéiert, datt ech 
ëmmer eréischt um Enn vum Joer dru geduecht hunn, 
datt awer elo, wann ech net virum 1. Januar mäi Me-
dico géif maachen, datt da meng Lizenz géif verfalen, 
soudatt am leschten Trimester forcement ëmmer 
eng méi héich Demande ass. Dat coincidéiert awer 
blöderweis ganz heefeg domadder, wann déi nei 
Kanner an de Sportsveräiner hir éischt Lizenz froen. 
Well, dat ass numol dem Schouljoer gescholt, de 15. 
September geet d’Schoul erëm un an da gi se eng, 
zwou Wochen op den Training an dann ass et schonn 
Oktober an da wëlle se eng Lizenz kréien, fir dann 
och kënne mat op de Match ze goen. A jo, do sinn 
d’Medicoen dann iwwerlaf mat all deenen eeleren – 
manner jonken, soe mer et mol esou – Sportlerinnen 
a Sportler, déi, wéi ech, et heiansdo schleefe gelooss 
hunn, fir am Januar oder am Februar scho bei de Me-
dico ze goen. Dat féiert dann dozou, dass et zu engem 
Engouement kënnt an ech mengen, et wär wierklech 
gutt, wa mer hei endlech géifen eng Léisung fannen. 
Datt dat net an deem heite Gesetz gemaach gouf, 
kann ech novollzéien, et sollt een et awer net op 
Sankt Nimmerlein verschiben.
Dat gesot, ginn ech den Accord vun de Piraten fir 
dëse Projet. Ech soen Iech Merci.
M. Marc Goergen (Piraten) | Ganz gutt!
M. Fernand Etgen, Président | Merci villmools, Här 
Clement. 
D’Regierung huet d’Wuert, den Här Sportsminister 
Georges Engel.

Prise de position du Gouvernement
M. Georges Engel, Ministre des Sports | Här Presi-
dent, Dir Dammen an Dir Hären Deputéiert, merci di-
rekt der Rapportrice fir hire ganz gudde schrëftlechen 
a mëndleche Rapport. Virun e puer Méint hate mer hei 
an der Chamber e generellen Debat iwwer de Sport an 
och iwwert d’Beweegung, a mir waren eis alleguerten 
eens, dass d’Land verstäerkt an d’Entwécklung vum 
Sport misst investéieren. An hei geet et ëm eng proak-
tiv Sportspolitick.
Dat, wat mer haut hei diskutéieren, dat ass een Ele-
ment dovunner. A mir wëssen alleguerten, datt am 
Lëtzebuerger Sport de Benevolat eng immens wichteg 
Roll spillt. Et ass net einfach, e Veräi mat Liewen ze fël-
len, a mir wëssen och, dass d’Gestioun ganz dacks an 
den Hänn vun e puer wéinege Benevolle läit. Et ass eng 
enorm Aarbecht, déi si am Déngscht vum Sport maa-
chen an am Déngscht vun eiser ganzer Gesellschaft, an 
ech mengen, et sollt een hinnen och eng Kéier e ganz 
grousse Merci vun hei aus soen.
An eiser haiteger Zäit ginn d’Ufuerderungen un 
d’Sportsveräiner och ëmmer méi grouss an de Fac-
teur Zäit, deen d’Leit hunn, fir sech benevoll ze enga-
géieren, dee geet ëmmer méi zeréck. Mir mussen déi 
Benevollen, déi sech engagéieren, also ënnerstëtzen, 
soudass de Veräin och weiderhi seng gesellschaftlech, 
seng gesellschaftspolitesch Roll ka spillen.
An ech hat et scho gesot an deem Debat, deen ech 
virdrun ugeschwat hunn: Am Joer 2022, do waren 20 % 
vun der Bevëlkerung an engem Veräin aktiv, 2002 wa-
ren et der nach 26 %. A wann een d’Zuele vu virun 20 
Joer kuckt, gesäit een, datt et 2002 nach 1.534 Sports-
veräiner gouf an dass et der 2022 just nach 1.311 sinn, 
an dat bei engem Bevëlkerungswuesstem vu quasi 
200.000 Leit. Et kann een also vun engem staarke Ver-
äinsréckgang schwätzen, wat zum Deel och sécherlech 
op de Réckgang vum Benevolat zeréckzeféieren ass. 
An dat sinn natierlech ganz grouss Erausfuerderun-
gen a genau dowéinst ass dëse Gesetzesprojet … An 
et ass virdru wivill Mol gesot ginn an ech wéilt och 
all de Riedner, déi virdrun hei d’Wuert geholl hunn, e 
grousse Merci soe fir déi konstruktiv Aart a Weis, wéi 
se un dëse Projet erugaange sinn.
Et ass dofir extreem wichteg, dass mer dëse Gesetzes-
projet haut stëmmen, well e betrëfft och – a ganz vill – 
deen Acteur, deen een op kee Fall hei dierf vergiessen, 
nämlech d’Sportsveräiner. An eent vun den Haaptziler, 
vun de groussen Haaptziler vum Gesetz, wat haut ge-
stëmmt gëtt, ass och natierlech dann d’Fërderung vum 
Benevolat.
An hei wéilt ech eng Klammer maachen: Och wa mer 
dat Gesetz hei stëmmen, da brauche mer nach ëmmer 
e benevolat Engagement. Dat heiten heescht net, dass 
jiddweree fir all Stonn, déi en an engem Veräi mécht, 
Congé kritt, fir all Stonn, déi en an engem Veräi schafft, 
fräigestallt gëtt. Nee, dat ass net de Fall, mir brauchen 
nach ëmmer e grousst Stéck vum Benevolat, mee dat 
hei ass eng Hëllef, en Appui an och eng Wäertschät-
zung vun deene Leit, déi sech benevoll engagéieren.
Jo, de Congé sportif, et ass virdru scho gesot ginn, 
ass zu Lëtzebuerg scho säit 1976 verankert, wou en 
haaptsächlech fir d’Elittesportler geduecht war. Zan-
terdeems gouf et e puer Upassunge vum Reglement 
a Regierungsréitbeschlëss, fir d’Unzuel vun deenen 
accordéierten Deeg unzepassen, mee eng komplett 
Revue vum Gesetz gouf et bis elo nach net. An d’Ana-
lys vun deem bestoende Gesetz an eng Upassung 
vum Gesetz duerch d’Weiderentwécklung vum Sport 
am Laf vun der Zäit ass och am Koalitiounsaccord vir-
gesinn. An dëst Gesetz mécht déi ganz Diskussioun 
elo an déi ganz Fro vum Congé sportif méi verständ-
lech, méi kloer a gëtt eis méi eng Rechtssécherheet.

Dir Dammen an Dir Hären, nieft de Konditoune vum 
Congé sportif sinn och nach dräi aner wichteg Punkten 
hei an dësem Gesetz dran. Mir schafen hei eng Base lé-
gale fir d’Indemnisatioun vun den Intervenanten an de 
Centres de formation fédéraux. Ganz wichteg ass, dass 
mer hei déi Base légale kréien; déi gouf jo och scho vill 
diskutéiert. Zweetens – an dorop kommen ech herno 
nach zeréck –: de Contrôle vum Médico sportif. Och hei 
gëtt eng Base légale geschaf, fir d’Indemnisatioun vum 
Personnel administratif an de verschiddene Centres 
médico-sportifs, déi bis ewell iwwert d’Decisioun vum 
Regierungsrot fixéiert goufen a wou dann eeben elo 
eng Base légale fixéiert gëtt. An et gëtt och eng Upas-
sung un d’Realitéit, dass an dem Service médico-sportif 
am Sportsministère och elo e responsabelen Dokter en 
Ersatz huet, fir dass do ofgeséchert ass, dass ëmmer 
een Dokter do ass an och Decisiounen huelen dierf, fir 
datt d’Dossieren net leie bleiwen. Dat sinn och zwee 
wichteg Punkte fir d’Rechtssécherheet vun all den im-
plizéierte Leit.
An dann, nach eng aner wichteg Ännerung ass déi 
vun der Definitioun vum Sportif d’élite, wou nieft 
dem COSL och elo den LPC, de Luxembourg Paralym-
pic Comittee, mat erageholl gëtt. Dat ass selbstver-
ständlech an et ass am Kader vun deene groussen 
Diskussiounen, déi mer och heibanne féieren iwwer 
Integratioun, dass den LPC déi selwecht Méiglech-
keet kritt, fir senge Sportler esou e Statutt vum Elitte-
sportler hei kënnen ze ginn, an dat no hire Krittären, 
an déi concernéiert Sportler dann och an dem ganze 
volle Mooss vun de selwechte Virdeeler kënne pro-
fitéiere wéi d’Elittesportler vum COSL. Fir eis ass dat 
eng Selbstverständlechkeet, an ech hunn héieren, 
heibanne fir jiddwereen och.
Wat elo de Congé sportif selwer ugeet, sou ginn d’Ka-
tegorië vun deenen, déi Zougrëff drop kënne kréien, 
erweidert an et kommen der och neier derbäi. Ech 
ginn elo net op all Kategorie eenzel an, mee ech wéilt 
awer e puer hei ervirhiewen, zum Beispill de „spor-
tif licencié auprès d’un club afin de participer à des 
compétitions internationales officielles pour clubs et 
cadres techniques désignés par le club pour accom-
pagnement“. Dat ass eng Fuerderung, déi scho ganz 
laang gestallt gëtt vum Sportsmillieu an déi fënnt 
hei eis Zoustëmmung, well et grad op Veräinsniveau 
engem grousse Besoin entgéintkënnt, deen do déi 
Ënnerstëtzung brauch, gradesou wéi och an Zukunft 
e Benevolle vu senger Federatioun oder am Veräin, 
dee bei der Organisatioun vun enger Manifestatioun 
dobäi ass, och elo de Congé sportif ka kréien.
Dat ass och e wichtege Punkt, well an de leschte Jo-
ren och ëmmer erëm festgestallt gouf, dass et ëmmer 
méi schwéier gëtt, Leit ze fannen, eebe grad, fir och 
esou grouss Manifestatiounen ze organiséieren.
An d’lescht Woch hu mer hei e Gesetz gestëmmt, 
wou aus der ENEPS d’INAPS ginn ass, also wou mer 
schonn do e grousse Wäert op d’Formatioun geluecht 
hunn. An och hei ass et wichteg, dass mer, wa mer 
wëllen eng Qualitéitsentwécklung am Sport kréien, 
op Formatioun setzen. An de Congé sportif fir d’For-
matioun riicht sech souwuel un d’Trainere wéi och un 
d’Dirigeantë vu Veräiner. Et ass virdrun och hei ge-
sot gi vun den Traineren, datt dat wichteg ass, dass 
mer do Formatiounen ubidden, mee den INAPS, dee 
wäert och Formatioune fir Cadres administratifs oder 
Dirigeantë vu Veräiner a vu Federatiounen ubidden. 
An och dat ass extreem wichteg, well d’Ufuerderun-
gen do ëmmer méi héich ginn an dofir de Congé 
sportif hei fir déi ganz sécherlech wëllkomm ass.
Et ass mer och wichteg, dass dëse Projet heibanne vu 
jiddwerengem ënnerstëtzt gëtt, well en an déi rich-
teg Richtung geet, fir de Sport am Allgemengen ze 
ënnerstëtzen an och virunzedreiwen, an dat geet och 

net zum Nullkäschtepunkt. An do ware mer eis jo och 
heibanne viru Méint eens, well mer eestëmmeg eng 
Motioun hei gestëmmt hunn, déi d’Regierung opfuer-
dert, déi néideg finanziell Mëttelen zur Verfügung ze 
stellen, fir de Benevolat an de Sport ze fërderen, an 
hei ass dann och een Deel dovunner.
Dat hei ass eng Unerkennung, déi enorm wichteg 
ass fir dat Engagement vun deene Leit, déi sech am 
Sport bis elo engagéiert hunn. Ech mengen och, dass 
et wichteg ass, dass een dat Gesetz hei reegelméisseg 
evaluéiert, déi éischt Kéier dann eeben no engem 
Joer. Dat solle mer maachen.
Ech géif vläicht op déi puer Froen agoen, déi nach ge-
stallt goufen, ënner anerem déi vum Georges Mischo, 
wat dann och zu enger Motioun hei gefouert huet, 
déi mer dann herno wäerten ofstëmmen. Also, mir 
hunn eis hei genau un dat gehalen, wat dës Cham-
ber virun e puer Wochen gestëmmt huet mam Congé 
culturel. Do huet déi Chamber hei sech u genau dat 
gehalen, also genau dat selwecht ofgestëmmt wéi 
dat, wat mer hei an eisem Gesetz hunn. An an deem 
Avis vun deem Gesetz war de Syvicol och domadder 
d’accord, an hei war en et net, well e gesot huet: „Jo 
bei der Kultur, do hu mer dee regionale Volet mat 
dran, an hei hätte mer nëmmen den internationale 
Volet beim Sport.“
Ech gesinn dat e bëssen anescht, zumools well elo 
och dat Gesetz hei erméiglecht, datt de Benevolat an 
och d’Leit vun de Veräiner kënne vun dësem Congé 
profitéieren. An da muss ee soen, mir gesinn dat beim 
nächste Gesetz, dat mer elo wäerten haut, hoffen ech, 
dann och stëmmen. Och bei den Infrastrukturen ass 
de Ministère de Gemenge ganz, ganz staark entgéint-
komm. Ech wäert e Beispill do nennen, wou ee gesäit, 
wéi vill d’Gemengen do kënne méi u Subside kréien, 
soudass ech mengen, dass dat schonn en Engagement 
ass och vun de Gemengen da fir de Sport. Gradesou 
wësst Der, datt mer d’Coordinateur-sportiffen hunn. 
Och dat ass en Engagement vum Staat envers vun de 
Gemengen, soudass ech mengen, dass d’Gemengen 
hei och deen Deel kënne mat iwwerhuelen.
Zu der Fro vum Här Lamberty: Jo, de Listing an den Dia-
log mam Patron, dat ass extreem wichteg. Mir wäerten 
och, fir de Federatiounen ze erklären, wéi dee Projet, 
wéi dat Gesetz hei ass, eng Séance d’information am 
September maachen, fir eeben de ganze Kader nach 
eng Kéier ze setzen. Et ass net evident, duerch all déi 
eenzel Punkten do ze gesinn. A wat d’EU-Institutiounen 
ugeet, bon, ech mengen, do wäre mer awer esou flexi-
bel, fir dat awer kënnen ze managen. Effektiv kéint do 
e Problem entstoen, mee mir gesinn da le cas échéant, 
wéi sech dat da wäert weisen.
Jo, firwat trëtt et eréischt den 1. Januar en vigueur? 
Bon, de Congé gëtt pro Kalennerjoer gerechent, dat 
ass ee Grond. Fir dat dann ze proratiséieren, do muss 
een e Computerprogramm hunn, fir dat kënnen 
uerdentlech ze rechnen, well dat gëtt jo da fir all Een-
zelnen immens schwéier. Da musse mer dat … Wéi 
gesot, dat gëtt wierklech eng schwiereg Rechung. Dee 
Computerprogramm hu mer awer nach net an dee 
kréie mer eréischt fir d’nächst Joer, soudass dat dat 
zweet Argument war, fir dee Congé hei eréischt den 1. 
Januar ulafen ze loossen. Da musse mer eist Personal 
jo och duerfir forméieren. Dat ass jo och net esou evi-
dent, fir déi Fichen alleguer opzestellen a sou weider. 
Mir wëllen och nach eng uerdentlech Kommunikatioun 
maachen, soudass dat fir eis du méi einfach an och am 
Ganze besser war, fir dat den 1. Januar 2024 ulafen ze 
loossen.
Wat de Medico ugeet: Jo, et gëtt net méi esou vill Leit, 
déi iwwer 50 nach Kompetitioune maachen, mee et 
gëtt der awer nach. Ech wëll dat net ofstreiden, mee 

effektiv musse mer eis där Saach eng Kéier unhuelen, 
eng ganz Reform vum Medico maachen. Déi meescht, 
déi awer iwwer 50 nach Sport maachen, maachen dat 
jo ganz dacks ouni Lizenz an déi sinn natierlech da fir 
sech selwer zoustänneg. Et sinn der vill, déi lafe ginn, 
déi net onbedéngt eng Lizenz hunn. Mee et ass awer 
kloer: Mir mussen dat doten nach eng Kéier kucken. 
D’Fro ass effektiv, firwat dat bei 50 Joer op eemol opge-
halen huet, grad deen Alter, wou et vläicht am schwie-
regsten oder am geféierlechsten ass. An Dir hutt eppes 
ugeschwat: Déi dräi Dokteren – de Pediater, de Schoul-
dokter an de Medico – mussen effektiv méi zesumme-
schaffen. Mir wëllen do och eng Reform maache vum 
Médico-sportif. Mir mussen do eng besser Vernetzung 
hikréien.
Voilà, e leschte Saz: Dir Dammen an Dir Hären, haut, 
mengen ech, ass wierklech e gudden Dag fir de Lëtze-
buerger Sport, fir d’Spëtzesportler, fir d’Amateursport-
ler a fir d’Benevoll. Déi kënne sech de 4. Juli 2023 am 
Kalenner ukräizen.
Merci fir d’Nolauschteren.
Une voix | Très bien!
M. Fernand Etgen, Président | Merci dem Här Sports
minister Georges Engel. D’Diskussioun ass elo ofge-
schloss.
Mir kommen elo zur Ofstëmmung iwwert de Projet 
de loi 7955. Den Text steet am Document parlemen-
taire 795513.
Vote sur l’ensemble du projet de loi 7955 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass mat 56 Jo-Stëmme bei kenger 
Nee-Stëmm a kenger Abstentioun ugeholl.
Ont voté oui : Mmes Diane Adehm, Nancy Arendt épouse 
Kemp (par M. Laurent Mosar), MM. Félix Eischen, Paul 
Galles, Léon Gloden, Max Hengel, Aly Kaes, Marc Lies,  
Mme Elisabeth Margue, M. Georges Mischo, Mme Octavie 
Modert, MM. Laurent Mosar, Gilles Roth, Jean-Paul Schaaf, 
Marc Spautz, Serge Wilmes, Claude Wiseler et Michel 
Wolter ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann,  
MM. Pim Knaff, Claude Lamberty et Mme Lydie Polfer (par 
M. André Bauler) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.
Motion 1
Da komme mer elo nach zur Diskussioun respektiv zum 
Vott vun der Motioun, déi den Här Georges Mischo 
ofginn hat. Wie wëllt nach zu dëser Motioun d’Wuert 
ergräifen? Den Auteur, den Här Mischo.

M. Georges Mischo (CSV) | Jo, merci, Här President. 
Merci och dem Sportminister fir d’Explikatioune respek-
tiv d’Argument. Ouni elo wëllen der Kultur ze no trieden 
ze wëllen, géif ech awer trotzdeem mengen, dass am 
Sportsecteur nach méi Leit engagéiert sinn a nach méi 
vum Congé sportif wéi vum Congé culturel profitéie-
ren. Mee ech hu jo och an der Motioun geschriwwen, 
dass een dat elo mol soll evaluéieren. Wann ech hei 
niewendru mäi Frënd Serge Wilmes kucke mat der Stad 
Lëtzebuerg, déi wäerten awer, mengen ech, och genau 
wéi d’Stad Esch oder Déifferdeng oder Diddeleng, rich-
teg grouss Montante kréien, well do ganz vill Leit eebe 
beim Congé sportif wäerten dervu profitéieren, wat 
se natierlech och verdéngt hunn. Mee ech géif awer 
mengen, dass een dat eng Kéier kéint chiffréieren an 
eventuell duerno Adaptatioune maachen.
M. Fernand Etgen, Président | Merci, Här Mischo. 
Den Här Sven Clement.
M. Sven Clement (Piraten) | Merci, Här President. 
Ech hunn et virdru gesot: Ech mengen net, datt sech 
hei nëmmen däerf op eng Evaluatioun vun de Ge-
mengen a vun de Syndikater limitéiert ginn, mee datt 
et u sech eng Fro ass, déi de ganze Secteur public, 
wéi en am Gesetz elo definéiert ass, betrëfft. Dat hei-
ten ass eis e bëssen ze restriktiv vun der Evaluatioun 
hier.
Ech verstinn de Gedankegang. Ech fannen dat och 
zum Deel sympatesch. Ech muss mech awer bei der 
heite Motioun herno enthalen, well se fir mech einfach 
net dat Zil u sech erreecht, wat mer wéilten ereechen, 
nämlech de ganze Secteur public ze evaluéieren, y 
inclus d’Établissement-publicken, op déi ech virdrun 
a menger Ried agaange sinn. An dann d’Fro: „à consi-
dérer que les frais [...] restent à charge de l’État“ – ech 
mengen, dat elo schonn ze froen, ouni datt mer de 
reellen Impakt kennen, entsprécht net deem, wat mer 
u sech och an der Kommissioun disktuéiert hunn. An 
deementspriechend géif ech dat awer och elo zu dësem 
Zäitpunkt op alle Fall net kënnen direkt matstëmmen, 
ouni de Montant ze kennen.
M. Fernand Etgen, Président | Merci, Här Clement. 
Da ginn ech d’Wuert un d’Madamm Cécile Hemmen.
Mme Cécile Hemmen (LSAP), rapportrice | Jo, merci, 
Här President. Ech géif awer vläicht emol den Här 
Mischo wëlle froen, wat e sech do geduecht huet beim 
„dans le cadre d’une réforme ultérieure des finances 
communales“. Ech weess net, ob Dir elo méi wësst wéi 
mir, dass do nach eng Reform vun de Gemengefinanze 
soll kommen. Ech mengen, mir hate jo elo eréischt ... 
Dir hutt hei „ultérieure“ stoen. Dat ass fir mech eppes, 
wat elo nach komme wäert. Bon, dofir, dat hunn ech 
elo net richteg verstan.
Mme Simone Asselborn-Bintz (LSAP) | Et steet am 
Walprogramm.
Mme Cécile Hemmen (LSAP), rapportrice | Jo. Zum … 
Ech weess elo net, ob dat an Ärem Walprogramm 
vläicht steet?
M. Georges Mischo (CSV) | Den 8. Oktober sinn 
erëm Walen, gellt?
Mme Cécile Hemmen (LSAP), rapportrice | Op alle 
Fall, dat ass eppes, wat mech elo e bëssen interpel-
léiert huet an Ärem éischten Invite. Fir de Rescht, 
mengen ech, huet de Minister jo schonn drop hige-
wisen, wat et eigentlech beinhalt, wann och Sportler 
an enger Gemeng sinn, dass dat jo awer och eng 
Plus-value ass fir d’Gemeng, dass d’Gemeng och 
hiren Deel derzou soll bäidroen, grad wéi de Staat 
et och mécht, soudass ech, ouni elo nach weider op 
Argumenter anzegoen, mech wierklech deem wéilt 
uschléissen, wat de Minister gesot huet an, wéi ge-
sot, wierklech wëll zréckbehalen, dass et eng Plus-
value ass, dass d’Gemeng hir Responsabilitéit soll 
huelen. A wéi gesot, dat mat de Gemengefinanzen, 

déi Reform do, interpelléiert mech, soudass ech och 
menger Fraktioun géif proposéieren, dës Motioun net 
matzedroen.
Merci.
M. Dan Kersch (LSAP) | Très bien!
M. Fernand Etgen, Président | Merci, Madamm 
Hemmen. Da ginn ech nach eng Kéier d’Wuert un den 
Auteur, de Georges Mischo.
M. Georges Mischo (CSV) | Jo, also der Madamm 
Hemmen kann ech soen: Den 8. Oktober si jo nach eng 
Kéier Walen, mee ech géif awer trotzdeem mengen, 
dass esou e Gesetz wéi dat heiten ëmmer erëm kann 
evoluéieren an awer erëm kann adaptéiert ginn, a 
wann een da Schwächte fënnt, dass een dat awer nach 
eventuell ka korrigéieren. Dofir ass déi Motioun eebe 
geduecht.
M. Fernand Etgen, Président | Merci, Här Mischo. 
Da geet d’Wuert nach eng Kéier zréck un d’Madamm 
Hemmen.
Mme Cécile Hemmen (LSAP), rapportrice | Jo, ech 
wollt just einfach fir mäi Verständnis … Also ech 
mengen, eng Evaluatioun ass jo ëmmer eppes, wat 
ee ka begréissen. Ech hunn hei ganz spezifesch vun 
de Gemengefinanze geschwat a vun där Reform, also 
déi Dir hei am éischten Invite dran hutt, also „dans 
le cadre d’une réforme ultérieure des finances com-
munales“. Also duerfir, et ass méi doranner, wou ech 
elo d’Onverständnis vu menger Säit aus gesinn; also 
d’Mëssverständnis.
M. Fernand Etgen, Président | Merci, Madamm 
Hemmen. An dann huet den Här Gilles Roth d’Wuert 
gefrot.
M. Gilles Roth (CSV) | Et ass effektiv eng Reform vun 
de Gemengefinanze gemaach ginn. Mee Madamm 
Hemmen, ech mengen, et si jo eng ganz Rei vu Kom-
munalpolitiker hei, a spéitstens wann déi den nächste 
Budget maachen, da gesi se, dass dat vill méi enk gëtt 
wéi an der Vergaangenheet. Well et sinn eng ganz Rei 
vun neie Missiounen, déi op d’Gemenge duerkom-
men. Et gëtt gesot, d’Gemenge sollen an de Logement 
investéieren, et gëtt gesot, d’Gemenge sollen d’Fraise 
vum CGDIS iwwerhuelen. Wann ech gesinn, et sinn 
51 Projeten, déi beim CGDIS ustinn, déi solle queesch 
duerch d’Land amenagéiert ginn. Wéi mengt Der dann, 
dass déi kleng Gemengen dat do kéinte stemmen?
An da si mer der Meenung, dass och besonnesch dem 
ländleche Raum sollt méi Rechnung gedroe ginn an 
dass déi grouss Fläche vun deene ländleche Gemen-
gen och sollte berücksichtegt ginn an enger zukünfte-
ger Reform. Grad wéi een och muss kucken, dass déi 
Gemengen, déi nach Industriezonen hunn an déi abso-
lutt näischt méi vun enger Industrie um Niveau vun hi-
rer Gemengerecette hunn …, well do gëtt net méi ganz 
vill verdeelt. Also et gëtt keen Ureiz méi an der bestee-
ënder Gemengefinanzreform, fir vill Industrië respektiv 
vill aner Betriber bei sech opzehuelen. An ech mengen, 
dass ee mat alle positiven Aspekter – et si jo och eng 
ganz Rei vu positiven Aspekter an där Gemenge
finanzreform do gewiescht – awer net d’Aen elo muss 
zoumaachen: „Mir hunn elo eng Kéier hei dat Richtegt 
erfonnt an dofir däerf ni méi eppes geännert ze ginn.“
An ech mengen, egal wien an deenen nächste fënnef 
Joer Verantwortung op der enger oder op der anerer 
Säit oder do (ndlr: op Regierungssäit) dréit, dee soll 
net d’Aen zoumaachen, fir sech enger gerechter Ge-
mengefinanzreform ze stellen, fir dass all Bierger, ech 
widderhuelen, all Bierger, egal a wat fir enger Re
gioun dass e wunnt – well et ass net méi all Bierger 
am Land, deen et sech ka leeschten ze decidéieren, 
ob en elo an der Stad, an dem Speckgürtel vun der 
Stad oder am Norden oder op anere Plaze wunnt –, 

do déi selwecht Grondversuergung kritt, sief dat 
Schoul, sief dat Soziales, sief dat och aner kulturell 
oder sportlech Infrastrukturen. An dofir drängt sech 
dat an eisen Aen op.
M. Fernand Etgen, Président | Merci, Här Roth. An 
elo kritt d’Wuert: den honorabelen Här Dan Kersch.
M. Dan Kersch (LSAP) | Merci, Här President. Ech 
fannen et schonn erstaunlech, dass mer bei enger 
Diskussioun iwwert de Congé sportif elo op eemol bei 
de Gemengefinanze landen. Ech mengen, do muss 
een et wierklech wäit hierhuelen, nach méi, wann 
een déi Beispiller héiert, déi den Här Mischo genannt 
huet: D’Stad Lëtzebuerg, d’Stad Esch, d’Stad Didde-
leng, déi elo grouss Problemer géife kréien, fir sech 
do un de Käschte vum Congé sportif vun deene Leit, 
déi bei hinne schaffen, ze bedeelegen.
Ech wëll just drun erënneren, dass dem Här Mischo 
seng Gemeng, an ënner anerem och d’Gemeng Didde
leng, wou de Buergermeeschter hei sëtzt, zwee vun 
de grousse Gewënner ware vun der Gemengefinanz
reform. An ech wëll drun erënneren, dass d’Stad Lëtze- 
buerg menge leschten Informatiounen no Reser-
ven huet vun 1,3 Milliarden. Ech mengen, da kéint se 
sech … 
(Interruption)
Ech mengen, da kéint se sech …
(Interruption et hilarité)
… et och an Zukunft erlaben, derfir ze suergen, dass 
si géifen d’Käschte fir déi Leit, déi bei hinne schaffen 
an eventuell vum Congé sportif kéinte profitéieren, 
iwwerhuelen.
Dann huet den Här Roth eppes Richteges gesot: Na-
tierlech muss een ëmmer iwwer alles diskutéiere 
kënnen an et muss een och kënne Reformen, déi an 
der Vergaangenheet gemaach gi sinn, eng Kéier a 
Fro stellen. Ech wëll just soen, dass duerch d’Gemen-
gefinanzreform insgesamt ronn 100 Millioune pro 
Joer méi bei d’Gemenge fléissen, wéi dat virdrun de 
Fall war. Alleguerten déi Problemer, déi eventuell an 
eenzele Gemenge kënnen entstoen, déi Der opgezielt 
hutt, déi wären nach vill méi dramatesch, wa mer déi 
Gemengefinanzreform do net gemaach hätten. An 
dat wësst Der och alleguerten.
An dann, wann ech elo nolauschteren, héieren ech jo e 
bëssen aus dem CSV-Walprogramm, dee kënnt, eraus, 
dass Der dat warscheinlech da wäert an de Walpro-
gramm schreiwen, dass Der eng weider Reform vun 
de Gemengefinanze wëllt maachen. Ech hoffen, dass 
Der dat dann och genau wäert libelléieren, wéi Der dat 
wëllt maachen. Well bei deene verschiddenen an dif-
ferenzéierten Interêten, déi bei Iech an der Fraktioun 
sinn, wënschen ech Iech bonne Chance bei deem do-
ten Exercice.
Ech hunn et eng Kéier misse matmaachen, wéi vill 
Interêten dass ee muss zesummebréngen, fir iwwer-
haapt esou eng Gemengereform ze maachen. Ech 
kann Iech soen, Här Roth, ech hunn och festgestallt, 
dass meng Virgänger ëmmer vun enger Gemenge-
finanzreform geschwat hunn, mee ni eng fäerdeg
bruecht hunn. Ech mat menge Leit am Ministère, wou 
ech deemools Verantwortung hat, mir hunn zumin-
dest eng fäerdegbruecht, an déi meescht Gemenge 
sinn dobäi Gewënner, an dat wësst Der och ganz ge-
nau. Dofir, wannechgelift, sidd e bësse méi beschei-
den, wann Der iwwert dat Theema do schwätzt.
M. Fernand Etgen, Président | Merci, Här Kersch.
Vote sur la motion 1
Ech mengen, elo kënne mer zum Vott vun dëser Mo- 
tioun kommen. Mir maachen de Vote par procura
tion. De Vott ass ofgeschloss.

Dës Motioun ass bei 23 Jo-Stëmme géint 31 Nee-
Stëmmen an 2 Abstentiounen ofgeleent.
Ont voté oui : Mmes Diane Adehm, Nancy Arendt épouse 
Kemp (par M. Laurent Mosar), MM. Félix Eischen, Paul 
Galles, Léon Gloden, Max Hengel, Aly Kaes, Marc Lies,  
Mme Elisabeth Margue, M. Georges Mischo, Mme Octavie 
Modert, MM. Laurent Mosar, Gilles Roth, Jean-Paul Schaaf, 
Marc Spautz, Serge Wilmes, Claude Wiseler et Michel 
Wolter ;
MM. Jeff Engelen, Fernand Kartheiser et Fred Keup ;
Mmes Myriam Cecchetti et Nathalie Oberweis.
Ont voté non : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  
Mme Carole Hartmann, MM. Pim Knaff, Claude Lamberty et 
Mme Lydie Polfer (par M. André Bauler) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill.
Se sont abstenus : MM. Sven Clement et Marc Goergen.

9. 8130 – Projet de loi autorisant le Gou­
vernement à subventionner un douzième 
programme quinquennal d’infrastruc­
tures sportives

Als nächste Punkt um Ordre du jour vun haut de Mët-
ten hu mer de Projet de loi 8130 iwwert d’Subven
tioun vum zwielefte Fënnefjoresprogramm vun de 
sportlechen Ekippementer. D’Riedezäit ass nom Mo-
dell 1 festgeluecht an d’Wuert huet elo d’Madamm 
Rapportrice vun dësem Projet de loi, déi honorabel 
Madamm Cécile Hemmen. Madamm Hemmen, Dir 
hutt d’Wuert.
Rapport de la Commission de la Santé et des Sports
Mme Cécile Hemmen (LSAP), rapportrice | Jo, Här 
President. Léif Kolleeginnen, léif Kolleegen, Här 
Minister, ech dierf Iech dann haut de Rapport vum 
zwielefte Fënnefjoresplang maachen, an dat, well jo 
den eelefte Fënnefjoresplang den 31. Dezember 2022 
ausgelaf ass. Dofir musse mer dann haut en neie 
stëmmen.
Dëse Plang ass och eng logesch Suite vun dem vireg
ten a soll och d’national Planung an de Sportsinfra
strukture vun de leschte 50 Joer weiderféieren. Mat 
dësem Projet soll ëmmerhin eng Zomm vu ronn 135 
Milliounen Euro zur Verfügung gestallt ginn. Sou 
sollten déi nächst fënnef Joer, also bis den 31. Dezem-
ber 2027, de Bau vun neie souwéi d’Renovatioun an 
d’Modernisatioun vu bestoenden Infrastrukturen er-
méiglecht ginn.
Zur Erënnerung: Am Budgetsgesetz vun 1967 sinn 
d’Fënnefjorespläng festgehale ginn ënnert der Be-
zeechnung „Fonds d’équipement sportif national“. An 
och wann dëst Gesetz virgesinn hat, datt dës Pläng sech 
sollten op 20 Joer limitéieren, ass dëst duerch de Besoin 
an d’Entwécklungen an der Sportswelt natierlech net 
méiglech. D’Populatioun vum Sport, professionell oder 
net, déi sech regional, national a virun allem och inter-
national immens duerchgesat a verbreet huet, brauch 
deen Investissement a soll deen och zougesprach 
kréien.
Generell kann ee soen, datt d’Fënnefjorespläng sech 
deem upasse mussen, wat d’Sportswelt brauch. Mir 

sinn eis alleguerten eens, dass de Sport e wichtege 
Bestanddeel vun engem gesonde Liewensstil ass, deen 
an enger gesonder a vitaler Gesellschaft sollt den A 
an den O sinn. D’kierperlech Aktivitéit muss also eng 
onëmgänglech Komponent am alldeegleche Liewe 
ginn, geneesou wéi d’Aarbecht, d’Ausrouen an och 
d’Fräizäit.
Fir dat Zil ze erreechen, muss een de Sportler an de 
Sportbegeeschterten och ubidde kënnen, wat si fir 
hir reegelméisseg Beweegung brauchen. Et muss 
Ofwiesslung do sinn, et muss och Offer do sinn, ver-
bonne mat Loisir: De gudde Mix mécht et aus. Esou 
muss een och bannen a baussen eppes virgesinn an 
dat néidegt Ekippement muss ugepasst ginn. Alles 
dat huet natierlech e finanziellen Impakt, an dofir ass 
dann och eng déck Enveloppe virgesinn.
Den 30. Dezember 2022 ass dëst Gesetz vum Sports-
minister Georges Engel deposéiert ginn. De Staatsrot 
huet säin Avis de 25. Abrëll 2023 eraginn, éier d’Kom-
missioun de 16. Mee den Avis analyséiert huet an 
och entspriechend Amendementer adaptéiert huet. 
Doropshin huet de Staatsrot opgrond vun engem 
Avis complémentaire den 13. Juni säin Avis eraginn, 
a schlussendlech huet d’Kommissioun deen Avis an 
och den Avis vum COSL, deen de 26 Juni erakoum, 
analyséiert. De Gesetzesprojet ass den 30. Juni an der 
Sportskommissioun ugeholl ginn.
Dëse Plang ënnerscheet sech vu senge Virgänger, 
well sech an der Sportswelt esou munches gedoen 
huet. Um professionelle Plang ass vill geschitt an de 
leschte Joren, an deem gëtt elo Rechnung gedroen. 
D’Populatioun hëlt zou an et ass wierklech ze begréis-
sen, dass et méi a méi Demandë gëtt, fir sech sport-
lech ze aktivéieren. Deemno ginn Infrastrukturen an 
Ekippementer méi wéi jee gebraucht. 120 Millioune 
waren et am eelefte Fënnefjoresplang, a virun zéng 
Joer waren et 100 Milliounen. Et geet deemno kon-
stant an d’Luucht, wat beweist, dass d’Planung sech 
der Evolutioun vun der Gesellschaft upasst.
Déi finanziell Subventioune ginn de Realisateuren, also 
den eenzele Bauhäre vun de verschiddene Projeten, 
accordéiert. Dat kënnen d’Gemenge sinn, d’Gemenge-
syndikater, d’Sportsorganisatiounen, déi gegeebene-
falls sech och mat engem private Promoteur kënnen 
associéieren. D’Interventiounen aus dem Privatmarché 
sinn iwwregens wëllkomm, well si méi Erfarung mat 
komplexe kommerzielle Strukturen hunn, déi ee gutt 
mam Sport verbanne kann. Bei esou kollaborative 
Projete kommen Iddien an och Erfarungswäerter aus 
verschiddene Welten zesummen, fir eppes Flottes aus-
zeschaffen.
Wichteg ze verhale bei de Konditiounen, fir esou eng 
Subventioun ze kréien, ass, dass ee Sportsprojet muss 
op engem Terrain gebaut ginn oder an engem Gebai 
amenagéiert ginn, déi deem Bauhär och gehéieren.
Hëllef bedeit awer och d’Anhale vun Obligatiounen. 
Do gesäit den Artikel 10 vir, ënner anerem, dass ee 
Bauhär alles maache muss, fir dat gutt Fonctionne-
ment, den Entretien an eng gutt Iwwerwaachung vun 
den Infrastrukturen ze garantéieren. D’Gemengen an 
d’Gemengesyndikater mussen zousätzlech nach d’In-
frastrukture prioritär fir Schüler wärend de Schoul-
stonnen opmaachen. 
Dëse Fënnefjoresplang dréint sech, genee wéi dee vir-
drun, jo ëm déi sportlech Infrastrukturen. An hei gëtt 
kloer en Ënnerscheed tëschent de Projete vu klengem 
an deene vu groussem Ausmooss gemaach. Déi vu 
groussem Aussmooss iwwerschreiden ee Montant 
vun 12 Milliounen Euro (veuillez lire: vun 2 Milliounen 
Euro) hors taxes a mussen duerch e groussherzoglecht 
Reglement festgehale ginn. De Seuil vun 2 Milliounen 
ass uniformiséiert an applizéiert sech op déi nei wéi 

och op déi bestoend Strukturen. Fir déi grouss Enver-
gureprojete vu regionalem an nationalem Interêt muss 
och eng Commission interdépartementale fir sportlech 
Ekippementer hiren Avis ofginn, éier de Projet ka rea-
liséiert ginn, esou wéi et am Artikel 3 festgehalen ass. 
Planifikatioun vun neie Strukturen ass déi eng Saach, 
mee doriwwer eraus sollen déi bestoend Strukture 
moderniséiert a renovéiert ginn. Déi staatlech Hëllefe 
fléissen also och an den Erhalt. Dat, wat déi lescht Jore 
lokal opgebaut ginn ass, soll an däerf deemno net ver-
schwannen. Och hei gëtt et en Ënnerscheed tëschent 
de Projeten, wou eng kleng Renovatioun ufält, an 
deenen, wou Aarbechten a méi engem groussen 
Ëmfang ufalen. Wéi bei den neie Strukturen ass de Plaf- 
fong bei 2 Milliounen ugesat an et muss e groussher-
zoglecht Reglement alles festhalen. 
Den Nowuess gëtt an dësem Fënnefjoresplang awer 
och net vergiess. D’SEAe (ndlr: Services d’éducation et 
d’accueil) musse weider amenagéiert ginn. Hei gëtt 
den eelefte Fënnefjoresplang weidergefouert, fir d’Be-
weegungszonen auszebauen. Nei Infrastrukturen an 
och d’Erhale vun de bestoende Substanze sinn, nieft 
der Schafung vun de Beweegungszonen, déi dräi scho 
genannt Haaptziler vum virleiende Gesetzesprojet 
8130.
Et ass mer elo wichteg, op dat anzegoen, wat wierk-
lech nei ass par rapport zum eelefte Plang.
D’Texter ginn eng éischte Kéier zesummegeféiert. Dat 
heescht, datt d’Autorisatiounsgesetz dës Kéier d’Mo-
dalitéite virgesäit, fir de Plang ëmzesetzen, wat soss 
ëmmer an engem Reglement stoung.
An dësem Plang ass dorops opgepasst ginn, dass een 
uniformiséiert Terme benotzt, wat d’Verständnis bei 
der Lektür natierlech vill méi einfach mécht. 
Op Projete vu grousser Envergure sinn ech virdru 
schonn ze schwätze komm – ech wëll awer drun erën-
neren, dass dës net esou an de leschte Pläng festge-
hale waren.
D’Subventioune sinn iwwregens nach ëmmer ge-
staffelt. Fir déi regional Projete kann den Taux bis 
zu 50 % sinn, déi de Staat bäisteiert. De Minimum 
läit bei 35 %. Fir en nationale Projet läit d’Subven
tioun bei 70 %, wat duerch den nationalen Interêt 
jo novollzéibar ass. Dës Kategorie vu Projeten ass de 
sportleche Federatioune virbehalen. An de Staat kann 
och hei eng Ausnam maachen an d’Subventiounen 
allongéieren. Esou e Beschloss ka geholl ginn, wann 
et evident ass, dass eist Land dës Infrastruktur och 
onbedéngt brauch an, wann déi eege Moyene vun 
der Federatioun oder der Gemeng net duerginn, fir 
d’Käschten ze stemmen. 
Et ass och wichteg ze verhalen, dass d’staatlech Sub-
ventioune cumulabel sinn. Dat heescht, dass se och 
mat aneren ëffentlechen Aidë kombinéiert kënne 
ginn. Zum Beispill gi vill Schwämmen och vum Tou-
rismusministère subventionéiert. Hei gräift de Staat 
de Gemengen deemno kräfteg ënnert d’Äerm an 
erméiglecht et hinnen, esou wäit wéi méiglech, alles 
am Sport ze realiséieren, wat si sech virgeholl hunn.
D’Depensë ginn elo déi éischt Kéier an engem Modu
latiounssystem festgehalen. Fir all Typ vun Infrastruk
tur gëtt eng Limitt gesat, fir dass all Partei bei de 
Subsiden och e besseren Duerchbléck huet. Am ee-
lefte Plang war just fir verschidden Infrastrukturen e 
Plaffong festgehale ginn. Dat war zum Beispill de Fall 
fir Multisports-Halen, zoue Schwämmen, Mini-Sta-
dien oder och Beweegungszonen. Fir all aneren Typ 
war näischt virgesinn.
Elo gesäit den Text e Plaffong fir de „Sportsdeel“ fir 
all Projet vir.


